
Ananias ar y ffordd i’r Stryd Union
   -   gan Catrin Roberts
Cefndir Beiblaidd: Actau 9:1-22

Cymeriadau:
Ananias, Joseff

Joseff:
Shalom Ananias. Rwyt ti ar frys mawr!

Ananias:
O! Shalom! Joseff. Ydw.  Dw i ar frys braidd. Er, fyddai’n dda gen i droi a mynd yn ôl i’r tŷ.

Joseff:
Pam?  Ble rwyt ti’n mynd? At y deintydd?  Neu i dalu dy drethi?

Ananias:
Byddai’n well gen i wneud hynny na mynd i’r Stryd Union.

Joseff:
Pam? Beth sy’n bod ar y Stryd Union?  Mae yna ambell i grinc yn byw yno, ond mae pawb arall yn iawn.  Meddwl am Samiwel er enghraifft.  Hen foi iawn!

Ananias:
Dyna ble dw i’n mynd – i dŷ Samiwel.

Joseff:
Doeddwn i ddim yn gwybod dy fod ti’n adnabod Samiwel.

Ananias:
Dydw i ddim.  Mae rhywun yn aros gyda fo, a rhaid i mi weld hwnnw. Mae gen i neges iddo fo.

Joseff:
Pwy felly?

Ananias:
Saul......Saul o Darsus.  (Joseff yn ymateb mewn sioc)

Joseff:
Saul o Darsus?! Ond....ond....mae hwnnw...!

Ananias:
Mae hwnnw wedi dod i Ddamascus er mwyn dal pawb sy’n dilyn Iesu o Nasareth a’u rhoi nhw yn y carchar.   Ydy.  Dw i’n gwybod.  A dw i wedi dweud hynny wrtho fo!

Joseff:
Wrth bwy?

Ananias:
Wrth yr Arglwydd!  (Joseff yn dangos nad ydy o’n deall felly Ananias yn mynd ymlaen i egluro)


Gwranda!  Cefais i weledigaeth neithiwr.  Alla i ddim esbonio’r peth, ond clywais i’r Arglwydd yn dweud wrtho i am fynd at y Saul yma i’r Stryd Union.  Mae rhywbeth wedi digwydd iddo fo ar y ffordd yma o Jerwsalem, ac mae o’n ddall.  Mae’r Arglwydd am i mi roi fy nwylo arno a gweddïo gyda fo.

Joseff:
Ond os wnei di weddïo gyda fo, fe fydd yn siŵr o wybod dy fod yn credu! Fe gei di’r chop wedyn.

Ananias:
Wyt ti’n meddwl mod i ddim yn gwybod hynny? Ond beth arall alla i ei wneud?  Mae’r Arglwydd wedi dweud yn glir fod ganddo waith arbennig ar gyfer Saul – rhywbeth am gyflwyno ei enw i’r bobl sy ddim yn Iddewon, ac i’r Iddewon.  A bydd yn rhaid iddo ddioddef er mwyn gwneud y gwaith yma.  Hy!  Saul yn dioddef – fe fydd hynny’n newid!

Joseff:
Beth am ddweud dy fod ti’n methu cael hyd i Saul?

Ananias:
(yn goeglyd) O ie!  Sorri Arglwydd, ond fe anghofiais i enw’r tŷ, ac roeddwn i’n methu dod o hyd i’r stryd er fy mod i’n byw yn Namascus ers blynyddoedd maith!  Clyfar iawn!  

Joseff:
Ond dw i wedi clywed bod y Saul yma yn ddyn ofnadwy.    Roedd o yno pan gafodd Steffan ei ladd.

Ananias:
Diolch i ti am fy atgoffa o hynny!  Cysurwr Job!  


(ymsythu a sgwario ysgwyddau)


Wel. Does dim pwynt oedi.

Joseff:
Wyt ti am i mi ddod?

Ananias:
Na.  Ond os na fydda i nôl mewn tua dwy awr, tyrd i weld beth sy wedi digwydd.  Rhag ofn y bydd angen ambiwlans!

Joseff:
Yr Arglwydd yw dy noddfa a’th gaer.  Ymddirieda ynddo.

Ananias:
O!  Fe wna i hynny, coelia di fi!


(yn dechrau cerdded oddi ar y llwyfan gan ddweud yr adnodau canlynol fel petai’n ceisio darbwyllo ei hun)


“Ond i ti, bydd yr Arglwydd yn amddiffynfa, ni ddigwydd niwed i ti.......” Ia! “ Ni ddigwydd niwed i ti...... Ni ddigwydd niwed i ti....Ni ddigwydd niwed i ti.......!”

Exit Joseff ac Ananias

